
புனித அந் திரேயா — 

ஒரு சந் திரோதயாம்
அ. அல்போன்ஸ் திருச்சி

புனித  அந்திரேயாவின்  வாழ்க்கையை  ஒரு  வரியில்  சொல்ல  வேண்டுமென்றால்: 
“வலையை விட்டவர்,  வாக்கைப் பிடித்தவர்” என்று சொல்லலாம்.  அவர் பெரிய அரங்குகளில் 
பேசிக்  கொண்டிருந்தவர்  அல்ல;  பெரிய  நூல்களை  எழுதியவர்  அல்ல;  அரசர்களின் 
அரண்மனைகளில் வாழ்ந்தவர் அல்ல. அவர் ஒரு மீனவர். கடலின் அலைகளோடு போராடியவர்; 
வலையின் முடிச்சுகளோடு பழகியவர்; இரவின் இருளில் மீனைத் தேடியவர். ஆனால் ஒரு நாள் 
கலிலேயக் கடற்கரையில் இயேசுவின் அழைப்பு அவருடைய வாழ்க்கையின் திசையை மாற்றியது. 
மீன்களைப்  பிடித்த  கைகள்,  மனிதர்களை  கிறிஸ்துவிடம்  அழைத்துச்  செல்லும்  கரங்களாக 
மாறின.  அவர்  வலையைப் பிடித்துக் கொண்டிருந்தபோது வாழ்ந்தார்;  வலையை விட்டபோது 
உண்மையாக  வாழத்  தொடங்கினார்.  உலகத்தின் கண்களில் அவர்  ஒரு  சாதாரண மீனவர்; 
இறைவனின் கண்களில் அவர் நற்செய்தியின் முதல் அழைப்பாளர்களில் ஒருவர். 

புனித அந்திரேயா விவிலியத்தில் தோன்றும் மூன்று முக்கிய நிகழ்வுகளையும் இணைத்து 
வாசிக்கும்போது, அவர் ஒரு சூரியனைப் போலத் தன்னை வெளிப்படுத்தியவர் அல்ல; சூரியனாகிய 
கிறிஸ்துவின் ஒளியைப் பிரதிபலித்த சந்திரனைப் போன்றவர் என்பதை இங்கே பார்ப்போம்

முதல் சந்திரோதயம் — பேதுருவின் வாழ்க்கையில் உதித்த அந்திரேயா

யோவான்  1:35–42-ல்  அந்திரேயாவின்  முதல்  முக்கியமான  தோற்றத்தைப்  பார்க்கிறோம். 
திருமுழுக்கு யோவான் இயேசுவைக் காட்டி: 

“இதோ!  கடவுளின் ஆட்டுக்குட்டி” — (யோவான் 1:36)  என்று 
கூறியபோது,  அந்திரேயா  இயேசுவைப்  பின்தொடர்கிறார். 
அவர்  முதலில்  ஒளியைச்  சந்தித்தார்.  பின்னர்  அந்த 
ஒளியைத் தனக்குள் பூட்டி  வைக்கவில்லை.  அவர் உடனே 
தன்  சகோதரனாகிய  சீமோனைத்  தேடிச்  சென்றார். 
“மேசியாவைக்  கண்டோம்.” (யோவான்  1:41)  என்று  கூறி, 
சீமோனை இயேசுவிடம் அழைத்துச் சென்றார்.

இதுதான் அந்திரேயாவின் முதல் சந்திரோதயம்.

ஒரு சந்திரன் வானத்தில் உதிக்கும்போது அது தன்னையே 
காட்டுவதற்காக உதிப்பதில்லை; இருளில் இருப்பவர்களுக்கு ஒளியின் இருப்பை உணர்த்துகிறது. 
அதுபோல அந்திரேயா இயேசுவைக் கண்டவுடன், “நான் கண்ட ஒளியை நீயும் காண வேண்டும்” 
என்று பேதுருவை அழைத்தார்.

பேதுரு பின்னர் திருச்சபையின் முக்கியத் தூணாக மாறினார். ஆனால் பேதுருவின் வாழ்க்கையில் 
கிறிஸ்துவின்  ஒளி  உதிப்பதற்கு  முன்பு,  அந்திரேயா  என்ற  சந்திரோதயம்  நிகழ்ந்தது. ஒரு 

சகோதரனை  இயேசுவிடம்  அழைத்துச்  சென்ற  அந்த  அமைதியான  செயல்,  பின்னர் 
திருச்சபையின் வரலாற்றில் மிகப்பெரிய விளைவுகளை உருவாக்கியது.

இதுவே முதல் சந்திரோதயம்.

இரண்டாவது சந்திரோதயம் — ஐந்து அப்பங்களின் இருளில் உதித்த நம்பிக்கை

யோவான்  6-ஆம் அதிகாரத்தில் ஐயாயிரம் பேர்  பசியோடு இருக்கின்றனர்.  கூட்டம் பெரியது; 
உணவு குறைவு. தேவைகள் அதிகம்; வளங்கள் மிகக் குறைவு. 

பிலிப்பு கணக்குப் பார்க்கிறார்.“இருநூறு தெனாரியத்திற்கு அப்பம் வாங்கினாலும் ஆளுக்கு ஒரு 
சிறு துண்டும் கிடைக்காதே?” (யோவான் 6:7)

மனித உலகம் எப்போதும் கணக்கிலிருந்து தொடங்குகிறது. ஆனால் அந்திரேயா ஒரு சிறுவனைக் 
காண்கிறார்.

“இங்கே சிறுவன் ஒருவன் இருக்கிறான். அவனிடம் ஐந்து வாற்கோதுமை அப்பங்களும் இரண்டு 
மீன்களும் உள்ளன..” (யோவான் 6:9) 

அந்திரேயா  இங்கே  சூரியனாக  அற்புதம்  செய்யவில்லை.  அவர்  இயேசுவாக  மாறவில்லை. 
ஆனால் இருளில் கிடந்த ஒரு சிறிய ஒளியை அவர் கண்டுபிடித்தார். ஒரு சிறுவனின் கையில் 
இருந்த சிறிய காணிக்கையை அவர் இயேசுவிடம் கொண்டு வந்தார்.

இதுதான் இரண்டாவது சந்திரோதயம்.

அவர் அற்புதம் செய்யவில்லை; ஆனால் அற்புதத்தின் 
கதவைத் திறந்தார்.

இதுவே சந்திரோதயத்தின் ஆழமான அர்த்தம்.

அந்திரேயா சிறிய ஒளியைப் பார்த்தார்;
கிறிஸ்து அந்த ஒளியை முழு பகலாக்கினார்.

அந்திரேயா குறைவைக் கண்டார்;
கிறிஸ்து நிறைவை உருவாக்கினார்.

இது இரண்டாவது “சந்திரோதயம்.”

மூன்றாவது சந்திரோதயம் — உலகம் இயேசுவைக் காண விரும்பிய இரவில்

சில கிரேக்கர்கள் வந்து: “ஐயா, இயேசுவைக் காண 
விரும்புகிறோம்.” — யோவான் 12:21 என்று கேட்கிறார்கள்.

இந்த வசனம் மிகவும் ஆழமானது. இது வெறும் சில 
கிரேக்கர்களின் விருப்பம் அல்ல; மனிதகுலத்தின் 
நிரந்தரமான ஏக்கம்.

இருளில் இருக்கும் உலகம் ஒளியைத் தேடுகிறது.
வழி தெரியாத மனிதன் உண்மையைத் தேடுகிறான்.

தனிமையில் இருக்கும் இதயம் அன்பைத் தேடுகிறது.
மரணத்தை எதிர்கொள்ளும் மனிதன் வாழ்வைத் தேடுகிறான்.

அந்த  கிரேக்கர்களின் வார்த்தை:  “இயேசுவைக்  காண விரும்புகிறோம்”  என்பது உலகத்தின் 
குரலாக மாறுகிறது.

இந்த இடத்தில் அந்திரேயா மீண்டும் தோன்றுகிறார். அவர் இயேசுவைக் காண விரும்பியவர்களின் 
வேண்டுகோளை இயேசுவிடம் கொண்டு செல்கிறார்.

இதுதான் அவரது மூன்றாவது சந்திரோதயம்.

சந்திரன் இரவில் வழி தெரியாத பயணிக்கு திசை காட்டுகிறது.  அது பயணியின் இறுதி இலக்கு 
அல்ல; ஆனால் இலக்கை நோக்கிச் செல்ல உதவும் ஒளி. அந்திரேயாவும் அப்படித்தான்.

அவர் இலக்கு அல்ல — வழிகாட்டி.
அவர் ஒளியின் மூலாதாரம் அல்ல — ஒளியின் பிரதிபலிப்பு.
அவர் இரட்சகர் அல்ல — இரட்சகரிடம் அழைத்துச் செல்லும் திருத்தூதர்.

இதனால் அவரது வாழ்க்கையின் மூன்றாவது சந்திரோதயம் உலகளாவியதாகிறது.

ஒரு சந்திரன் — மூன்று நிலைகள்

புனித அந்திரேயாவின் இந்த மூன்று முக்கியமான தோற்றங்களையும் சந்திரனின் வளர்ச்சியைப் 
போலக் காணலாம்.

முதல் பிறை — பேதுருவை இயேசுவிடம் அழைத்தார் ஒரு சகோதரனுக்காக.  ஒரு மனிதனின் 
வாழ்க்கையில் ஒளி உதித்தது.

வளர்பிறை  —  ஐந்து  அப்பங்களையும்  இரண்டு  மீன்களையும்  கொண்டு  வந்தார்  ஒரு 
கூட்டத்திற்காக. ஒரு கூட்டத்தின் பசியின் இருளில் நம்பிக்கை வளர்ந்தது.

முழுநிலவு — கிரேக்கர்களின் தேடலை இயேசுவிடம் கொண்டு சென்றார் உலகத்திற்காக.  ஒளி 
குடும்பத்தைத் தாண்டி உலகத்தை நோக்கி விரிந்தது.

எவ்வளவு அழகான ஆன்மீக வளர்ச்சி!

ஒருவரிடம் தொடங்கிய ஒளி,
ஒரு கூட்டத்திற்குச் சென்றது;
ஒரு கூட்டத்திலிருந்து உலகத்தை நோக்கி விரிந்தது.


